
(1-50-1)
ଉଦୁ॒  ତ୍ୟଂ  ଜା॒ତଵେ॑ଦସଂ  ଦେ॒ଵଂ -ଵଁ॑ହଂତି  କେ॒ତଵଃ॑  ।
ଦୃ॒ଶେ  ଵିଶ୍ଵା॑ୟ॒  ସୂର୍ୟ॑ମ୍  ॥  1

ଅପ॒  ତ୍ୟେ  ତା॒ୟଵୋ॑  ୟଥା॒  ନକ୍ଷ॑ତ୍ରା  ୟଂତ୍ୟ॒କ୍ତୁଭିଃ॑
।
ସୂରା॑ୟ  ଵି॒ଶ୍ଵଚ॑କ୍ଷସେ  ॥  2

ଅଦୃ॑ଶ୍ରମସ୍ୟ  କେ॒ତଵୋ॒  ଵି  ର॒ଶ୍ମୟୋ॒  ଜନା॒ଙ୍  ଅନୁ॑  ।
ଭ୍ରାଜଂ॑ତୋ  ଅ॒ଗ୍ନୟୋ॑  ୟଥା  ॥  3

ତ॒ରଣି॑ର୍ଵି॒ଶ୍ଵଦ॑ର୍ ଶତୋ  ଜ୍ୟୋତି॒ଷ୍କୃଦ॑ସି  ସୂର୍ୟ
।
ଵିଶ୍ଵ॒ମା  ଭା॑ସି  ରୋଚ॒ନମ୍  ॥  4

ପ୍ର॒ତ୍ୟଙ୍  ଦେ॒ଵାନାଂ॒  ଵିଶଃ॑  ପ୍ର॒ତ୍ୟଙ୍ଙୁଦେ॑ଷି॒
ମାନୁ॑ଷାନ୍  ।
ପ୍ର॒ତ୍ୟଙ୍ଵିଶ୍ଵଂ॒  ସ୍ଵ॑ର୍ଦୃ॒ଶେ  ॥  5

ୟେନା॑  ପାଵକ॒  ଚକ୍ଷ॑ସା  ଭୁର॒ଣ୍ୟଂତଂ॒  ଜନା॒ଁ  ଅନୁ॑  ।
ତ୍ଵଂ -ଵଁ॑ରୁଣ॒  ପଶ୍ୟ॑ସି  ॥  6

ଵି  ଦ୍ୟାମେ॑ଷି॒  ରଜ॑ସ୍ପୃ॒ଥ୍ଵହା॒  ମିମା॑ନୋ
ଅ॒କ୍ତୁଭିଃ॑  ।
ପଶ୍ୟଂ॒ଜନ୍ମା॑ନି  ସୂର୍ୟ  ॥  7

ସ॒ପ୍ତ  ତ୍ଵା॑  ହ॒ରିତୋ॒  ରଥେ॒  ଵହଂ॑ତି  ଦେଵ  ସୂର୍ୟ  ।
ଶୋ॒ଚିଷ୍କେ॑ଶଂ -ଵିଁଚକ୍ଷଣ  ॥  8

ଅୟୁ॑କ୍ତ  ସ॒ପ୍ତ  ଶୁଂ॒ଧ୍ୟୁଵଃ॒  ସୂରୋ॒  ରଥ॑ସ୍ୟ
ନ॒ପ୍ତ୍ୟଃ॑  ।
ତାଭି॑ର୍ୟାତି॒  ସ୍ଵୟୁ॑କ୍ତିଭିଃ  ॥  9

ଉଦ୍ଵ॒ୟଂ  ତମ॑ସ॒ସ୍ପରି॒  ଜ୍ୟୋତି॒ଷ୍ପଶ୍ୟଂ॑ତ॒
ଉତ୍ତ॑ରମ୍  ।
ଦେ॒ଵଂ  ଦେ॑ଵ॒ତ୍ରା  ସୂର୍ୟ॒ମଗ॑ନ୍ମ॒
ଜ୍ୟୋତି॑ରୁତ୍ତ॒ମମ୍  ॥  10



ଉ॒ଦ୍ୟନ୍ନ॒ଦ୍ୟ  ମି॑ତ୍ରମହ  ଆ॒ରୋହ॒ନ୍ନୁତ୍ତ॑ରାଂ॒
ଦିଵ॑ମ୍  ।
ହୃ॒ଦ୍ରୋ॒ଗଂ  ମମ॑  ସୂର୍ୟ  ହରି॒ମାଣଂ॑  ଚ  ନାଶୟ  ॥  11

ଶୁକେ॑ଷୁ  ମେ  ହରି॒ମାଣଂ॑  ରୋପ॒ଣାକା॑ସୁ  ଦଧ୍ମସି  ।
ଅଥୋ॑  ହାରିଦ୍ର॒ଵେଷୁ॑  ମେ  ହରି॒ମାଣଂ॒  ନି  ଦ॑ଧ୍ମସି  ॥  12

ଉଦ॑ଗାଦ॒ୟମା॑ଦି॒ତ୍ୟୋ  ଵିଶ୍ଵେ॑ନ॒  ସହ॑ସା  ସ॒ହ  ।
ଦ୍ଵି॒ଷଂତଂ॒  ମହ୍ୟଂ॑  ରଂ॒ଧୟ॒ନ୍ମୋ  ଅ॒ହଂ  ଦ୍ଵି॑ଷ॒ତେ
ର॑ଧମ୍  ॥  13

(1-115-01)
ଚି॒ତ୍ରଂ  ଦେ॒ଵାନା॒ମୁଦ॑ଗା॒ଦନୀ॑କଂ॒
ଚକ୍ଷୁ॑ର୍ମି॒ତ୍ରସ୍ୟ॒  ଵରୁ॑ଣସ୍ୟା॒ଗ୍ନେଃ  ।
ଆପ୍ରା॒  ଦ୍ୟାଵା॑ପୃଥି॒ଵୀ  ଅଂ॒ତରି॑କ୍ଷଂ॒  ସୂର୍ୟ॑
ଆ॒ତ୍ମା  ଜଗ॑ତସ୍ତ॒ସ୍ଥୁଷ॑ଶ୍ଚ  ॥  14

ସୂର୍ୟୋ॑  ଦେ॒ଵୀମୁ॒ଷସଂ॒  ରୋଚ॑ମାନାଂ॒  ମର୍ୟୋ॒  ନ
ୟୋଷା॑ମ॒ଭ୍ୟେ॑ତି  ପ॒ଶ୍ଚାତ୍  ।
ୟତ୍ରା॒  ନରୋ॑  ଦେଵ॒ୟଂତୋ॑  ୟୁ॒ଗାନି॑  ଵିତନ୍ଵ॒ତେ
ପ୍ରତି॑  ଭ॒ଦ୍ରାୟ॑  ଭ॒ଦ୍ରମ୍  ॥  15

ଭ॒ଦ୍ରା  ଅଶ୍ଵା॑  ହ॒ରିତଃ॒  ସୂର୍ୟ॑ସ୍ୟ  ଚି॒ତ୍ରା
ଏତ॑ଗ୍ଵା  ଅନୁ॒ମାଦ୍ୟା॑ସଃ  ।
ନ॒ମ॒ସ୍ୟଂତୋ॑  ଦି॒ଵ  ଆ  ପୃ॒ଷ୍ଠମ॑ସ୍ଥୁଃ॒  ପରି॒
ଦ୍ୟାଵା॑ପୃଥି॒ଵୀ  ୟଂ॑ତି  ସ॒ଦ୍ୟଃ  ॥  16

ତତ୍ସୂର୍ୟ॑ସ୍ୟ  ଦେଵ॒ତ୍ଵଂ  ତନ୍ମ॑ହି॒ତ୍ଵଂ  ମ॒ଧ୍ୟା
କର୍ତୋ॒ର୍ଵିତ॑ତଂ॒  ସଂ  ଜ॑ଭାର  ।
ୟ॒ଦେଦୟୁ॑କ୍ତ  ହ॒ରିତଃ॑  ସ॒ଧସ୍ଥା॒ଦାଦ୍ରାତ୍ରୀ॒
ଵାସ॑ସ୍ତନୁତେ  ସି॒ମସ୍ମୈ॑  ॥  17

ତନ୍ମି॒ତ୍ରସ୍ୟ॒  ଵରୁ॑ଣସ୍ୟାଭି॒ଚକ୍ଷେ॒  ସୂର୍ୟୋ॑
ରୂ॒ପଂ  କୃ॑ଣୁତେ॒  ଦ୍ୟୋରୁ॒ପସ୍ଥେ॑  ।
ଅ॒ନଂ॒ତମ॒ନ୍ୟଦ୍ରୁଶ॑ଦସ୍ୟ॒  ପାଜଃ॑
କୃ॒ଷ୍ଣମ॒ନ୍ୟଦ୍ଧ॒ରିତଃ॒  ସଂ  ଭ॑ରଂତି  ॥  18

ଅ॒ଦ୍ୟା  ଦେ॑ଵା॒  ଉଦି॑ତା॒  ସୂର୍ୟ॑ସ୍ୟ॒  ନିରଂହ॑ସଃ
ପିପୃ॒ତା  ନିର॑ଵ॒ଦ୍ୟାତ୍  ।
ତନ୍ନୋ॑  ମି॒ତ୍ରୋ  ଵରୁ॑ଣୋ  ମାମହଂତା॒ମଦି॑ତିଃ॒
ସିଂଧୁଃ॑  ପୃଥି॒ଵୀ  ଉ॒ତ  ଦ୍ୟୌଃ  ॥  19



(1-164-46)
ଇଂଦ୍ରଂ॑  ମି॒ତ୍ରଂ -ଵଁରୁ॑ଣମ॒ଗ୍ନିମା॑ହୁ॒ରଥୋ॑
ଦି॒ଵ୍ୟଃ  ସ  ସୁ॑ପ॒ର୍ଣୋ  ଗ॒ରୁତ୍ମା॑ନ୍  ।
ଏକଂ॒  ସଦ୍ଵିପ୍ରା॑  ବହୁ॒ଧା  ଵ॑ଦଂତ୍ୟ॒ଗ୍ନିଂ -ୟଁ॒ମଂ
ମା॑ତ॒ରିଶ୍ଵା॑ନମାହୁଃ  ॥  20

କୃ॒ଷ୍ଣଂ  ନି॒ୟାନଂ॒  ହର॑ୟଃ  ସୁପ॒ର୍ଣା  ଅ॒ପୋ  ଵସା॑ନା॒
ଦିଵ॒ମୁତ୍ପ॑ତଂତି  ।
ତ  ଆଵ॑ଵୃତ୍ରଂ॒ତ୍ସଦ॑ନାଦୃ॒ତସ୍ୟାଦିଦ୍ଘୃ॒ତେନ॑
ପୃଥି॒ଵୀ  ଵ୍ୟୁ॑ଦ୍ୟତେ  ॥  21

(4-040-05)
ହଂ॒ସଃ  ଶୁ॑ଚି॒ଷଦ୍ଵସୁ॑ରଂତରିକ୍ଷ॒ସଦ୍ଧୋତା॑
ଵେଦି॒ଷଦତି॑ଥିର୍ଦୁରୋଣ॒ସତ୍  ।
ନୃ॒ଷଦ୍ଵ॑ର॒ସଦୃ॑ତ॒ସଦ୍ଵ୍ୟୋ॑ମ॒ସଦ॒ବ୍ଜା  ଗୋ॒ଜା
ଋ॑ତ॒ଜା  ଅ॑ଦ୍ରି॒ଜା  ଋ॒ତମ୍  ॥  22

(5-040-05)
ୟତ୍ତ୍ଵା॑  ସୂର୍ୟ॒
ସ୍ଵ॑ର୍ଭାନୁ॒ସ୍ତମ॒ସାଵି॑ଧ୍ୟଦାସୁ॒ରଃ  ।
ଅକ୍ଷେ॑ତ୍ରଵି॒ଦ୍ୟଥା॑  ମୁ॒ଗ୍ଧୋ  ଭୁଵ॑ନାନ୍ୟଦୀଧୟୁଃ  ॥
23

(7-060-01)
ୟଦ॒ଦ୍ୟ  ସୂ॑ର୍ୟ॒  ବ୍ରଵୋଽନା॑ଗା  ଉ॒ଦ୍ୟନ୍ମି॒ତ୍ରାୟ॒
ଵରୁ॑ଣାୟ  ସ॒ତ୍ୟମ୍  ।
ଵ॒ୟଂ  ଦେ॑ଵ॒ତ୍ରାଦି॑ତେ  ସ୍ୟାମ॒  ତଵ॑  ପ୍ରି॒ୟାସୋ॑
ଅର୍ୟମନ୍ଗୃ॒ଣଂତଃ॑  ॥  24

(7-062-01)
ଉତ୍ସୂର୍ୟୋ॑  ବୃ॒ହଦ॒ର୍ଚୀଂଷ୍ୟ॑ଶ୍ରେତ୍ପୁ॒ରୁ
ଵିଶ୍ଵା॒  ଜନି॑ମ॒  ମାନୁ॑ଷାଣାମ୍  ।
ସ॒ମୋ  ଦି॒ଵା  ଦ॑ଦୃଶେ॒  ରୋଚ॑ମାନଃ॒  କ୍ରତ୍ଵା॑  କୃ॒ତଃ
ସୁକୃ॑ତଃ  କ॒ର୍ତୃଭି॑ର୍ଭୂତ୍  ॥  25

ସ  ସୂ॑ର୍ୟ॒  ପ୍ରତି॑  ପୁ॒ରୋ  ନ॒  ଉଦ୍ଗା॑  ଏ॒ଭିଃ
ସ୍ତୋମେ॑ଭିରେତ॒ଶେଭି॒ରେଵୈଃ॑  ।
ପ୍ର  ନୋ॑  ମି॒ତ୍ରାୟ॒  ଵରୁ॑ଣାୟ  ଵୋ॒ଚୋଽନା॑ଗସୋ
ଅର୍ୟ॒ମ୍ଣେ  ଅ॒ଗ୍ନୟେ॑  ଚ  ॥  26

ଵି  ନଃ॑  ସ॒ହସ୍ରଂ॑  ଶୁ॒ରୁଧୋ॑  ରଦଂତ୍ଵୃ॒ତାଵା॑ନୋ॒
ଵରୁ॑ଣୋ  ମି॒ତ୍ରୋ  ଅ॒ଗ୍ନିଃ  ।



ୟଚ୍ଛଂ॑ତୁ  ଚଂ॒ଦ୍ରା  ଉ॑ପ॒ମଂ  ନୋ॑  ଅ॒ର୍କମା  ନଃ॒  କାମଂ॑
ପୂପୁରଂତୁ॒  ସ୍ତଵା॑ନାଃ  ॥  27

(7-063-01)
ଉଦ୍ଵେ॑ତି  ସୁ॒ଭଗୋ॑  ଵି॒ଶ୍ଵଚ॑କ୍ଷାଃ॒  ସାଧା॑ରଣଃ॒
ସୂର୍ୟୋ॒  ମାନୁ॑ଷାଣାମ୍  ।
ଚକ୍ଷୁ॑ର୍ମି॒ତ୍ରସ୍ୟ॒  ଵରୁ॑ଣସ୍ୟ  ଦେ॒ଵଶ୍ଚର୍ମେ॑ଵ॒
ୟଃ  ସ॒ମଵି॑ଵ୍ୟ॒କ୍ତମାଂ॑ସି  ॥  28

ଉଦ୍ଵେ॑ତି  ପ୍ରସଵୀ॒ତା  ଜନା॑ନାଂ
ମ॒ହାନ୍କେ॒ତୁର॑ର୍ଣ॒ଵଃ  ସୂର୍ୟ॑ସ୍ୟ  ।
ସ॒ମା॒ନଂ  ଚ॒କ୍ରଂ  ପ॑ର୍ୟା॒ଵିଵୃ॑ତ୍ସ॒ନ୍ୟଦେ॑ତ॒ଶୋ
ଵହ॑ତି  ଧୂ॒ର୍ ଷୁ  ୟୁ॒କ୍ତଃ  ॥  29

ଵି॒ଭ୍ରାଜ॑ମାନ
ଉ॒ଷସା॑ମୁ॒ପସ୍ଥା॑ଦ୍ରେ॒ଭୈରୁଦେ॑ତ୍ୟନୁମ॒ଦ୍ୟମା॑ନଃ
।
ଏ॒ଷ  ମେ॑  ଦେ॒ଵଃ  ସ॑ଵି॒ତା  ଚ॑ଚ୍ଛଂଦ॒  ୟଃ  ସ॑ମା॒ନଂ  ନ
ପ୍ର॑ମି॒ନାତି॒  ଧାମ॑  ॥  30

ଦି॒ଵୋ  ରୁ॒କ୍ମ  ଉ॑ରୁ॒ଚକ୍ଷା॒  ଉଦେ॑ତି  ଦୂ॒ରେ
ଅ॑ର୍ଥସ୍ତ॒ରଣି॒ର୍ଭ୍ରାଜ॑ମାନଃ  ।
ନୂ॒ନଂ  ଜନାଃ॒  ସୂର୍ୟେ॑ଣ॒  ପ୍ରସୂ॑ତା॒  ଅୟ॒ନ୍ନର୍ଥା॑ନି
କୃ॒ଣଵ॒ନ୍ନପାଂ॑ସି  ॥  31

ୟତ୍ରା॑  ଚ॒କ୍ରୁର॒ମୃତା॑  ଗା॒ତୁମ॑ସ୍ମୈ  ଶ୍ୟେ॒ନୋ  ନ
ଦୀୟ॒ନ୍ନନ୍ଵେ॑ତି॒  ପାଥଃ॑  ॥  32

(7-066-14)
ଉଦୁ॒  ତ୍ୟଦ୍ଦ॑ର୍ ଶ॒ତଂ -ଵଁପୁ॑ର୍ଦି॒ଵ  ଏ॑ତି
ପ୍ରତିହ୍ଵ॒ରେ  ।
ୟଦୀ॑ମା॒ଶୁର୍ଵହ॑ତି  ଦେ॒ଵ  ଏତ॑ଶୋ॒  ଵିଶ୍ଵ॑ସ୍ମୈ॒
ଚକ୍ଷ॑ସେ॒  ଅର॑ମ୍  ॥  33

ଶୀ॒ର୍ ଷ୍ଣଃ  ଶୀ॑ର୍ ଷ୍ଣୋ॒  ଜଗ॑ତସ୍ତ॒ସ୍ଥୁଷ॒ସ୍ପତିଂ॑
ସ॒ମୟା॒  ଵିଶ୍ଵ॒ମା  ରଜଃ॑  ।
ସ॒ପ୍ତ  ସ୍ଵସା॑ରଃ  ସୁଵି॒ତାୟ॒  ସୂର୍ୟଂ॒  ଵହଂ॑ତି
ହ॒ରିତୋ॒  ରଥେ॑  ॥  34

ତଚ୍ଚକ୍ଷୁ॑ର୍ଦେ॒ଵହି॑ତଂ  ଶୁ॒କ୍ରମୁ॒ଚ୍ଚର॑ତ୍  ।
ପଶ୍ୟେ॑ମ  ଶ॒ରଦଃ॑  ଶ॒ତଂ  ଜୀଵେ॑ମ  ଶ॒ରଦଃ॑  ଶ॒ତମ୍  ॥  35



(8-101-11)
ବଣ୍ମ॒ହାଁ  ଅ॑ସି  ସୂର୍ୟ॒  ବଳା॑ଦିତ୍ୟ  ମ॒ହାଁ  ଅ॑ସି  ।
ମ॒ହସ୍ତେ॑  ସ॒ତୋ  ମ॑ହି॒ମା  ପ॑ନସ୍ୟତେ॒ଽଦ୍ଧା  ଦେ॑ଵ
ମ॒ହାଁ  ଅ॑ସି  ॥  36

ବଟ୍  ସୂ॑ର୍ୟ॒  ଶ୍ରଵ॑ସା  ମ॒ହାଁ  ଅ॑ସି  ସ॒ତ୍ରା  ଦେ॑ଵ
ମ॒ହାଁ  ଅ॑ସି  ।
ମ॒ହ୍ନା  ଦେ॒ଵାନା॑ମସୁ॒ର୍ୟଃ॑  ପୁ॒ରୋହି॑ତୋ  ଵି॒ଭୁ
ଜ୍ୟୋତି॒ରଦା॑ଭ୍ୟମ୍  ॥  37

(10-037-01)
ନମୋ॑  ମି॒ତ୍ରସ୍ୟ॒  ଵରୁ॑ଣସ୍ୟ॒  ଚକ୍ଷ॑ସେ  ମ॒ହୋ  ଦେ॒ଵାୟ॒
ତଦୃ॒ତଂ  ସ॑ପର୍ୟତ  ।
ଦୂ॒ରେ॒ଦୃଶେ॑  ଦେ॒ଵଜା॑ତାୟ  କେ॒ତଵେ॑
ଦି॒ଵସ୍ପୁ॒ତ୍ରାୟ॒  ସୂର୍ୟା॑ୟ  ଶଂସତ  ॥  38

ସା  ମା॑  ସ॒ତ୍ୟୋକ୍ତିଃ॒  ପରି॑  ପାତୁ  ଵି॒ଶ୍ଵତୋ॒  ଦ୍ୟାଵା॑
ଚ॒  ୟତ୍ର॑  ତ॒ତନ॒ନ୍ନହା॑ନି  ଚ  ।
ଵିଶ୍ଵ॑ମ॒ନ୍ୟନ୍ନି  ଵି॑ଶତେ॒  ୟଦେଜ॑ତି  ଵି॒ଶ୍ଵାହାପୋ॑
ଵି॒ଶ୍ଵାହୋଦେ॑ତି॒  ସୂର୍ୟଃ॑  ॥  39

ନ  ତେ॒  ଅଦେ॑ଵଃ  ପ୍ର॒ଦିଵୋ॒  ନି  ଵା॑ସତେ॒  ୟଦେ॑ତ॒ଶେଭିଃ॑
ପତ॒ରୈ  ର॑ଥ॒ର୍ୟସି॑  ।
ପ୍ରା॒ଚୀନ॑ମ॒ନ୍ୟଦନୁ॑  ଵର୍ତତେ॒  ରଜ॒  ଉଦ॒ନ୍ୟେନ॒
ଜ୍ୟୋତି॑ଷା  ୟାସି  ସୂର୍ୟ  ॥  40

ୟେନ॑  ସୂର୍ୟ॒  ଜ୍ୟୋତି॑ଷା॒  ବାଧ॑ସେ॒  ତମୋ॒  ଜଗ॑ଚ୍ଚ॒
ଵିଶ୍ଵ॑ମୁଦି॒ୟର୍ ଷି॑  ଭା॒ନୁନା॑  ।
ତେନା॒ସ୍ମଦ୍ଵିଶ୍ଵା॒ମନି॑ରା॒ମନା॑ହୁତି॒ମପାମୀ॑ଵା॒ମପ॑
ଦୁ॒ଷ୍ଵପ୍ନ୍ୟଂ॑  ସୁଵ  ॥  41

ଵିଶ୍ଵ॑ସ୍ୟ॒  ହି  ପ୍ରେଷି॑ତୋ॒  ରକ୍ଷ॑ସି
ଵ୍ର॒ତମହେ॑ଳୟନ୍ନୁ॒ଚ୍ଚର॑ସି  ସ୍ଵ॒ଧା  ଅନୁ॑  ।
ୟଦ॒ଦ୍ୟ  ତ୍ଵା॑  ସୂର୍ୟୋପ॒ବ୍ରଵା॑ମହୈ॒  ତଂ  ନୋ॑  ଦେ॒ଵା
ଅନୁ॑  ମଂସୀରତ॒  କ୍ରତୁ॑ମ୍  ॥  42

ତଂ  ନୋ॒  ଦ୍ୟାଵା॑ପୃଥି॒ଵୀ  ତନ୍ନ॒  ଆପ॒  ଇଂଦ୍ରଃ॑
ଶୃଣ୍ଵଂତୁ  ମ॒ରୁତୋ॒  ହଵଂ॒  ଵଚଃ॑  ।
ମା  ଶୂନେ॑  ଭୂମ॒  ସୂର୍ୟ॑ସ୍ୟ  ସଂ॒ଦୃଶି॑  ଭ॒ଦ୍ରଂ  ଜୀଵଂ॑ତୋ
ଜର॒ଣାମ॑ଶୀମହି  ॥  43

ଵି॒ଶ୍ଵାହା॑  ତ୍ଵା  ସୁ॒ମନ॑ସଃ  ସୁ॒ଚକ୍ଷ॑ସଃ
ପ୍ର॒ଜାଵଂ॑ତୋ  ଅନମୀ॒ଵା  ଅନା॑ଗସଃ  ।



ଉ॒ଦ୍ୟଂତଂ॑  ତ୍ଵା  ମିତ୍ରମହୋ  ଦି॒ଵେଦି॑ଵେ॒
ଜ୍ୟୋଗ୍ଜୀ॒ଵାଃ  ପ୍ରତି॑  ପଶ୍ୟେମ  ସୂର୍ୟ  ॥  44

ମହି॒  ଜ୍ୟୋତି॒ର୍ବିଭ୍ର॑ତଂ  ତ୍ଵା  ଵିଚକ୍ଷଣ॒
ଭାସ୍ଵଂ॑ତଂ॒  ଚକ୍ଷୁ॑ଷେ  ଚକ୍ଷୁଷେ॒  ମୟଃ॑  ।
ଆ॒ରୋହଂ॑ତଂ  ବୃହ॒ତଃ  ପାଜ॑ସ॒ସ୍ପରି॑  ଵ॒ୟଂ  ଜୀ॒ଵାଃ
ପ୍ରତି॑  ପଶ୍ୟେମ  ସୂର୍ୟ  ॥  45

ୟସ୍ୟ॑  ତେ॒  ଵିଶ୍ଵା॒  ଭୁଵ॑ନାନି  କେ॒ତୁନା॒  ପ୍ର  ଚେର॑ତେ॒
ନି  ଚ॑  ଵି॒ଶଂତେ॑  ଅ॒କ୍ତୁଭିଃ॑  ।
ଅ॒ନା॒ଗା॒ସ୍ତ୍ଵେନ॑  ହରିକେଶ  ସୂ॒ର୍ୟାହ୍ନା॑ହ୍ନା  ନୋ॒
ଵସ୍ୟ॑ସାଵସ୍ୟ॒ସୋଦି॑ହି  ॥  46

ଶଂ  ନୋ॑  ଭଵ॒  ଚକ୍ଷ॑ସା॒  ଶଂ  ନୋ॒  ଅହ୍ନା॒  ଶଂ  ଭା॒ନୁନା॒  ଶଂ
ହି॒ମା  ଶଂ  ଘୃ॒ଣେନ॑  ।
ୟଥା॒  ଶମଧ୍ଵଂ॒ଛମସ॑ଦ୍ଦୁରୋ॒ଣେ  ତତ୍ସୂ॑ର୍ୟ॒
ଦ୍ରଵି॑ଣଂ  ଧେହି  ଚି॒ତ୍ରମ୍  ॥  47

ଅ॒ସ୍ମାକଂ॑  ଦେଵା  ଉ॒ଭୟା॑ୟ॒  ଜନ୍ମ॑ନେ॒  ଶର୍ମ॑  ୟଚ୍ଛତ
ଦ୍ଵି॒ପଦେ॒  ଚତୁ॑ଷ୍ପଦେ  ।
ଅ॒ଦତ୍ପିବ॑ଦୂ॒ର୍ଜୟ॑ମାନ॒ମାଶି॑ତଂ॒  ତଦ॒ସ୍ମେ  ଶଂ -
ୟୋଁର॑ର॒ପୋ  ଦ॑ଧାତନ  ॥  48

ୟଦ୍ଵୋ॑  ଦେଵାଶ୍ଚକୃ॒ମ  ଜି॒ହ୍ଵୟା॑  ଗୁ॒ରୁ  ମନ॑ସୋ  ଵା॒
ପ୍ରୟୁ॑ତୀ  ଦେଵ॒ହେଳ॑ନମ୍  ।
ଅରା॑ଵା॒  ୟୋ  ନୋ॑  ଅ॒ଭି  ଦୁ॑ଚ୍ଛୁନା॒ୟତେ॒
ତସ୍ମିଂ॒ତଦେନୋ॑  ଵସଵୋ॒  ନି  ଧେ॑ତନ  ॥  49

(10-158-01)
ସୂର୍ୟୋ॑  ନୋ  ଦି॒ଵସ୍ପା॑ତୁ॒  ଵାତୋ॑  ଅଂ॒ତରି॑କ୍ଷାତ୍  ।
ଅ॒ଗ୍ନିର୍ନଃ॒  ପାର୍ଥି॑ଵେଭ୍ୟଃ  ॥  50

ଜୋଷା॑  ସଵିତ॒ର୍ୟସ୍ୟ॑  ତେ॒  ହରଃ॑  ଶ॒ତଂ  ସ॒ଵାଁ  ଅର୍ ହ॑ତି
।
ପା॒ହି  ନୋ॑  ଦି॒ଦ୍ୟୁତଃ॒  ପତଂ॑ତ୍ୟାଃ  ॥  51

ଚକ୍ଷୁ॑ର୍ନୋ  ଦେ॒ଵଃ  ସ॑ଵି॒ତା  ଚକ୍ଷୁ॑ର୍ନ  ଉ॒ତ  ପର୍ଵ॑ତଃ
।
ଚକ୍ଷୁ॑ର୍ଧା॒ତା  ଦ॑ଧାତୁ  ନଃ  ॥  52

ଚକ୍ଷୁ॑ର୍ନୋ  ଧେହି॒  ଚକ୍ଷୁ॑ଷେ॒  ଚକ୍ଷୁ॑ର୍ଵି॒ଖ୍ୟୈ
ତ॒ନୂଭ୍ୟଃ॑  ।
ସଂ  ଚେ॒ଦଂ -ଵିଁ  ଚ॑  ପଶ୍ୟେମ  ॥  53



ସୁ॒ସଂ॒ଦୃଶଂ॑  ତ୍ଵା  ଵ॒ୟଂ  ପ୍ରତି॑  ପଶ୍ୟେମ  ସୂର୍ୟ  ।
ଵି  ପ॑ଶ୍ୟେମ  ନୃ॒ଚକ୍ଷ॑ସଃ  ॥  54

(10-170-01)
ଵି॒ଭ୍ରାଡ୍ବୃ॒ହତ୍ପି॑ବତୁ  ସୋ॒ମ୍ୟଂ
ମଧ୍ଵାୟୁ॒ର୍ଦଧ॑ଦ୍ୟ॒ଜ୍ଞପ॑ତା॒ଵଵି॑ହ୍ରୁତମ୍  ।
ଵାତ॑ଜୂତୋ॒  ୟୋ  ଅ॑ଭି॒ରକ୍ଷ॑ତି॒  ତ୍ମନା॑  ପ୍ର॒ଜାଃ
ପୁ॑ପୋଷ  ପୁରୁ॒ଧା  ଵି  ରା॑ଜତି  ॥  55

ଵି॒ଭ୍ରାଡ୍ବୃ॒ହତ୍ସୁଭୃ॑ତଂ -ଵାଁଜ॒ସାତ॑ମଂ॒
ଧର୍ମଂ॑ଦି॒ଵୋ  ଧ॒ରୁଣେ॑  ସ॒ତ୍ୟମର୍ପି॑ତମ୍  ।
ଅ॒ମି॒ତ୍ର॒ହା  ଵୃ॑ତ୍ର॒ହା  ଦ॑ସ୍ୟୁ॒ହଂତ॑ମଂ॒
ଜ୍ୟୋତି॑ର୍ଜଜ୍ଞେ  ଅସୁର॒ହା  ସ॑ପତ୍ନ॒ହା  ॥  56

ଇ॒ଦଂ  ଶ୍ରେଷ୍ଠଂ॒  ଜ୍ୟୋତି॑ଷାଂ॒  ଜ୍ୟୋତି॑ରୁତ୍ତ॒ମଂ -
ଵିଁ॑ଶ୍ଵ॒ଜିଦ୍ଧ॑ନ॒ଜିଦୁ॑ଚ୍ୟତେ  ବୃ॒ହତ୍  ।
ଵି॒ଶ୍ଵ॒ଭ୍ରାଡ୍ଭ୍ରା॒ଜୋ  ମହି॒  ସୂର୍ୟୋ॑  ଦୃ॒ଶ  ଉ॒ରୁ
ପ॑ପ୍ରଥେ॒  ସହ॒  ଓଜୋ॒  ଅଚ୍ୟୁ॑ତମ୍  ॥  57

ଵି॒ଭ୍ରାଜଂ॒ଜ୍ୟୋତି॑ଷା॒  ସ୍ଵ॒ 1॑ରଗ॑ଚ୍ଛୋ  ରୋଚ॒ନଂ
ଦି॒ଵଃ  ।
ୟେନେ॒ମା  ଵିଶ୍ଵା॒  ଭୁଵ॑ନା॒ନ୍ୟାଭୃ॑ତା
ଵି॒ଶ୍ଵକ॑ର୍ମଣା  ଵି॒ଶ୍ଵଦେ॑ଵ୍ୟାଵତା  ॥  58

(10-189-02)
ଆୟଂ  ଗୌଃ  ପୃଶ୍ନି॑ରକ୍ରମୀ॒ଦସ॑ଦନ୍ମା॒ତରଂ॑  ପୁ॒ରଃ  ।
ପି॒ତରଂ॑  ଚ  ପ୍ର॒ୟଂତ୍ସ୍ଵଃ॑  ॥  59

ଅଂ॒ତଶ୍ଚ॑ରତି  ରୋଚ॒ନାସ୍ୟ  ପ୍ରା॒ଣାଦ॑ପାନ॒ତୀ  ।
ଵ୍ୟ॑ଖ୍ୟନ୍ମହି॒ଷୋ  ଦିଵ॑ମ୍  ॥  60

ତ୍ରିଂ॒ଶଦ୍ଧାମ॒  ଵି  ରା॑ଜତି॒  ଵାକ୍ପ॑ତଂ॒ଗାୟ॑  ଧୀୟତେ  ।
ପ୍ରତି॒  ଵସ୍ତୋ॒ରହ॒  ଦ୍ୟୁଭିଃ॑  ॥  61

(10-190-01)
ଋ॒ତଂ  ଚ॑  ସ॒ତ୍ୟଂ  ଚା॒ଭୀ॑ଦ୍ଧା॒ତ୍ତପ॒ସୋଽଧ୍ୟ॑ଜାୟତ  ।
ତତୋ॒  ରାତ୍ର୍ୟ॑ଜାୟତ॒  ତତଃ॑  ସମୁ॒ଦ୍ରୋ  ଅ॑ର୍ଣ॒ଵଃ  ॥  62

ସ॒ମୁ॒ଦ୍ରାଦ॑ର୍ଣ॒ଵାଦଧି॑  ସଂ ଵଁତ୍ସ॒ରୋ  ଅ॑ଜାୟତ  ।
ଅ॒ହୋ॒ରା॒ତ୍ରାଣି॑  ଵି॒ଦଧ॒ଦ୍ଵିଶ୍ଵ॑ସ୍ୟ  ମିଷ॒ତୋ
ଵ॒ଶୀ  ॥  63



ସୂ॒ର୍ୟା॒ଚଂ॒ଦ୍ର॒ମସୌ॑  ଧା॒ତା
ୟ॑ଥାପୂ॒ର୍ଵମ॑କଲ୍ପୟତ୍  ।
ଦିଵଂ॑  ଚ  ପୃଥି॒ଵୀଂ  ଚାଂ॒ତରି॑କ୍ଷ॒ମଥୋ॒  ସ୍ଵଃ॑  ॥  64

(10-036-14)
ସ॒ଵି॒ତା  ପ॒ଶ୍ଚାତା॑ତ୍ସଵି॒ତା
ପୁ॒ରସ୍ତା॑ତ୍ସଵି॒ତୋତ୍ତ॒ରାତ୍ତା॑ତ୍ସଵି॒ତାଧ॒ରାତ୍ତା॑ତ୍
।
ସ॒ଵି॒ତା  ନଃ॑  ସୁଵତୁ  ସ॒ର୍ଵତା॑ତିଂ  ସଵି॒ତା  ନୋ॑  ରାସତାଂ
ଦୀ॒ର୍ଘମାୟୁଃ॑  ॥  65

ଇତି  ମହାସୌରମଂତ୍ରଃ  ।

